
71. సఖీజనోక్తులకుఁ బ్రత్యుత్తరంబులొసంగి పార్వతీదేవి పరమేశ్వరుని వరించుట 




కనకాంబరంబునకంటెను రమ్యంబు

          పులికళాసము పువ్వుఁబోణులార 

కమల కల్హారాదికముల కంటెనుమేలు

          మదనపుష్పవరంబు మగువలార 

నవరత్నహార సంతతులకంటె బెడంగు

          ఫణిరాజహారముల్ పడఁతులార 

కర్పూర రజములకంటెను గణ్యంబు

          లాలేపభసితంబు లతివలార 



సౌధములకంటె సౌందర్య సంయుతములు 

శైలములు సతులార! ప్రశస్త సర్వ 

సురవరులకంటె నధికుఁడీశ్వరుఁడు కాంత

లార! యని తెల్పి వరియించె గౌరి శివుని





72. రామేశ్వరము - రామలింగేశ్వరస్వామి




శ్రీమద్బ్రహ్మకుల ప్రసూతుని దశగ్రీవున్ వధింపం దదు 

ద్దామాఘంబటఁగ్రమ్మఁ దన్నికృతికిం దారామదేవుండు సీ 

తామాహాత్మ్యవతీప్రణీత సికతాత్ర్యక్షుంబ్రతిష్ఠించె లో 

కామోదాప్తిగ సేతుసన్నిధిఁ గనుండారామలింగేశ్వరున్





73. జీవాంతము వఱకితరునకు వశముగానివేవి?




పాతివ్రత్యముగల్లు కాంతకుచముల్ వ్యాఘ్రోగ్రదంష్ట్రావళుల్ 

నీతింబాసినలుబ్దమర్త్యుధనముల్ వీరాగ్రణీపాణి వి 

ద్యోతాస్త్రంబులు, నన్యుచేఁబడవు ప్రాణోత్కాంతియౌదాఁక ప్ర 

ఖ్యాతి ప్రాంచితదానవైభవ విహారా! నాగధాత్రీశ్వరా!

		 ఈ పేజీలో చివరి మార్పు 27 ఆగస్టు 2020న 02:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

